
Ofizioa, lanean ikasten 

Ikasleek unibertsitatearen bidea hartzen dute, ofizioak ikasteko ordez. Azkenaldian, aprendizgoa toki gehiago berreskuratzen hasi da. 
E. Bidegain 

Baiona 

Mikaelek pastelgile izan nahi du. Laurentek okin bihurtzea du helburua. Biak Baionako aprendizentzako prestakuntza zentroan (CFA) ari dira ikasten. Hamazazpi urte dituzte. Eta hilabetean aste bat baizik ez dute iragaten eskolan. Gainerateko hiru asteak enpresan pasatzen dituzte, aprendiz gisa, lehenak gozotegi batean, besteak okindegi batean. «Txiki-txikitatik nahi dut pastelgile izan», aitortu du Mikaelek. 

Adin horretako gazte anitzek ez dute hain argi zer ofizio hautatuko duten, eta ikasketak aitzina jarraitzen dituzte, batxilergo arte lehenik, unibertsitatean ondotik. Unibertsitateko karrerak ez du, ordea, beti lanera bideratzen. «Guraso anitzek beren ikasleak unibertsitatera bideratzen dituzte», dio Jean-Baptiste Mortalena Angeluko Cantau lizeoko zuzendariak. «Hamabost urtean, ikasleek ikasketak aitzina jarraitzen dituzte, egin nahi luketen ofizioaz galderarik egin gabe. Matematiketan onak badira, segi aitzina! Baina hutsegiteak izaten dira, eta are gogorragoak dira unibertsitatean bost urte iragan ondoan». 

Ofizialeek eta Baionako Ofizialeen Ganberak maiz aipatu dituzte ofizioak ikasi nahi dituzten aprendizen aurkitzeko zailtasunak. «Arazoa da ez garela lanaz mintzo. Ofizioei ez diegu balioa ematen», kexu da Mortalena. «Ez dugu inoiz baikorki aipatzen ofizioa. Ez dugu inoiz aipatzen laneko gustua, pasioa, plazera. Beti aipatzen da gutxi ordaindua den lana». 

Enpresek beren ofizioaren irudia hobetzeko lan handia egin behar dutela uste du. Eta egin dutela ere bai. «Enpresetako arduradunek ulertu dute giza inbertsioa egin behar dela. Luzaz ez zuten ulertzen. Orain, denak kezkatzen dira horretaz, bai enpresaburuak, bai erakundeak, ikastegiak...». 

Azken urteetan, eraikuntza sektoreko soldatak %20 igo dira. Oraino ere langileak eskas dira. Sektore horrek ez ditu gazteak erakartzen, hargintzak bereziki. Angeluko Cantau lizeoan sektore horretarako aprendizei irakasten diete. «Gure ikastetxetik 400-500 ikasle ateratzen dira urtean. Gehiago egin dezakegu, baina hobetzen ari da». Ipar Euskal Herrian dagoen langile gabezia ez da beste eskualde batzuetan bezain handia, Mortalenaren arabera. «Enpresa txiki guztiek zailtasunak dituzte langileak aurkitzeko, baina oraino ez dituzte hartu poloniarrak eta errumaniarrak...». 

LANGILEAK ESKAS. Azkenaldian aprendizgoaren irudia anitz hobetu dela uste du Jocelyne Blanchard Baionako CFAko irakasleak. Ile-apaintzaile irakaslea da. «Nire ikasle batek batxilergoa pasatu zuen, baina unibertsitatera joan baino nahiago izan zuen prestakuntza profesional bat egin». Antzeko adibide bat dauka Mortalenak ere. Unibertsitatea utzi eta hargintzara itzuli diren ikasle anitz ezagutzen ditu. «Sektore horretan denentzat bada lana, eta etxetik hurbil». 

Eta uste baino ofizio gehiago ere ematen du sektore horrek. Aprendizgoaren bitartez goi mailako ikasketak ere egin daitezke, batxilergotik landa bost urte artekoak. Eraikuntza sektorean, adibidez, maila anitzetako ofizioak badaudela argitu du Mortalenak, ez bakarrik «behe mailakoak». 

Printzipio hori da Bidarteko Estia ingeniaritza eskolarena. Enpresan lan egiten dute eta Bidarteko eskolan ikasten. Goi mailako ikasketak dira. Benjamin Ngongang Estrasburgotik (Alsazia) dator eta Izarbel teknopoloan ari da lanean, informatikari. Ikasketak bururatu ondoan, enpresa horretan jarraitzeko itxaropena dauka. «Baina, nahiz eta ez nauten atxikitzen, esperientzia handia dugu, eta enpresek biziki ongi ikusten gaituzte, beste lan bat aurkitu ahal izateko». 

«Atzo telebistan erakutsi zuten dokumentaleko ofizioa egin nahi dut» 

Denis Thoor Baionako Orientazio Zentroko zuzendaria da. Ikasle gazteak ikasketa edo lanbide sail bat hautatzen laguntzea da horien funtzioa. Gero eta gazte gehiagok hautatzen dute prestakuntza profesionalaren bidea, artisautzari buruz joateko. Zer ofizio hautatzea da arazoa. «Nahikoa da etxe-apaintzaileei buruzko dokumental bat ematea telebistan, aste horretan bertan hamar gazte etortzeko ofizio hori egin nahi dutela erranez. Guk azaldu behar diegu ez dela telebistan erakusten duten bezain sinple, apaintzaile izateko beste gauza anitz ere ikasi behar dela». Mutiko gazte askok autoetako mekanika ikasi nahi dute. «Baina dauden lanpostuak ez dira beti gazteen nahiaren araberakoak. Beste sail batzuek ez dute arrakastarik, industriak adibidez. Ofizio horiek ez baitituzte ezagutzen». Gaur egun, gazteak «mundu birtualean» bizi direla dio. «Lehen ofizioak ezagutzen zituzten, gurasoen bidez, beren inguruaren bidez. Orain ez. Guk behar diegu esplikatu zer ofizio dagoen eta nolakoak diren». 

